
La telefonía móvil de tercera xeneración tien bien d'aplicaciones que yá tienen un 
éxitu importante n'internet. Los servicios de descarga de vídeu, ente los que 
rescampla YouTube, son un fenómenu qu'agora va llegar al móvil. Rubén Sánchez 
Antuña, inxenieru de telecomunicación, descubre nesti artículu p'Asturies.com como 
una empresa asturiana ta na vanguardia d'esta novedosa tecnoloxía.  
 
L'entamu de la movilidá nes telecomunicaciones supunxo un cambiu perimportante: 
la modificación d'aspeutos sociolóxicos del propiu ser humanu como pueden ser la 
forma de rellacionase colos demás, los vezos, les costumes y hasta la forma en que 
se trabaya. Y too ello nun plazu de tiempu percurtiu que nin siquiera ta na llende de 
los quince años. Tal ye asina, qu'existen estudios sobre la edá óptima a la qu'hai 
que da-yos el primer móvil a los neños. Dende'l mio puntu de vista, la rempuesta nun 
ye fácil. Ta claro que'l movil emplégase como una ferramienta de control y vixilancia 
de la reciella. Cola escusa del "asina téngolu controláu" o'l preventivu "por si pasa 
dalgo", los padres acaben metiéndo-yos el móvil nes mochiles a los rapacinos 
n'edaes abondo tempranes. Por dar unes cifres significatives, dicir que'l 50% de los 
neños ente los ocho y los trece años tienen teléfonu móvil y que'l 65% de los padres 
considéralo daqué positivo pensando na tranquilidá que-yos da. 
 
Dos de los principales motores de la Sociedá de la Información son, ensin llugar a 
duldes, Internet y les comunicaciones móviles. La posibilidá de poder comunicase en 
cualesquier momentu y llugar que nos apeteza, independientemente que l'usuariu 
tea nun sitiu fixu o en movimientu, foisiempre un oxetivu de los sistemes de 
telecomunicaciones. Curiosamente la introducción de la movilidá y Internet na vida 
cotidiana foi mui lenta, ya que pasaron dellos años dende la concepción de dambes 
tecnoloxíes (nos años 60 del pasáu sieglu pa Internet y nos años 40 pa les 
comunicaciones celulares). Lo que nun llevo munchu tiempu foi la maduración de los 
aspeutos técnicos y económicos. L'espardimientu masivu de la telefonía móvil de 
Tercera Xeneración (3X), que permite ente otres coses el navegar por Internet, lleva 
arreyada l'apaición de nuevos servicios y posibilidaes, y polo tanto oportunidaes 
nueves de negociu. Tamos énte un mercáu en clara espansión que nun fizo más 
qu'arrancar y que tien la potencialidá d'adaptar los servicios qu'actualmente ofrez 
Internet pero col añadíu de la movilidá. Nun debiere olvidase l'alta penetración de la 
telefonía móvil na nuestra sociedá (muncho mayor que la que tien Internet). 
 
Nesti contestu, les soluciones de movilidá multipliquen les posibilidaes y amplíen los 
potenciales ámbitos d' actuación y oportunidaes de negociu de les empreses 
qu'operen nestos sectores. Por exemplu, el serviciu de Videoportal conviértese na 
evolución natural de los tradicionales servicios de voz de tarificación adicional, ya 
qu'arriquecen estos gracies al serviciu de videu y posibiliten l'apaición d'una infinidá 
de servicios nuevos, hasta agora non conocíos. Tal ye asina qu'una empresa 
asturiana, Imagine800, financiada pol Institutu de Desarrollu Económicu del 
Principáu d'Asturies (IDEPA) de la mano de la Sociedá Rexonal de Promoción 
(SRP), ta formando parte como sociu tecnolóxicu nun proyectu conxuntu con una 
empresa valenciana, cola qu'acaben de llanzar va poco'l primer serviciu del mundu 
que-y permite al usuariu ver, grabar y xubir videos col teléfonu móvil -por supuesto 
3X- y tamién al traviés de la Web. El papel de la empresa valenciana ye'l de la 
comercialización y esplotación del serviciu, mientres que l'asturiana apurre les 
plataformes técniques y el desarrollu de toles aplicaciones multimedia y de 
comunicaciones. El conceptu ye mui asemeyáu al del conocíu Youtube, pero 
estendíu al mundu móvil, y col añadíu de la funcionalidá de videu-mensaxería, lo 
qu'ensin dulda dalguna va ayudar a crear "comunidá" ente los usuarios. Como datu 
importante, pa que nos demos cuenta del alcance de too ello, val con dicir qu'esti 
tipu de servicios móviles ya foron catalogaos por Google, propietaria actual de 
Youtube, como servicios clave nel so negociu, según declaraciones feches polos sos 
directivos, qu'apunten al so llanzamientu a lo llargo del 2007. Pues bien, nesti casu, 
adelantáronse dos empreses, una d'elles col cien por cien capital asturianu y con 
sede nel Parque Tecnolóxicu de Llanera, non en Silicon Valley (California). 
Quiciabes resulte dalgo irónico, esto último qu'escribí, pero ye que munches vegaes 
tengo la sensación de que nos vienden la moto que tolo tecnolóxico que vien de 
Sillicon Valley ye perbono, mientres que lo mesmo o meyor, si ta fecho n'Asturies, 

nun tien tantu bombu nos medios informativos. 
 
El proyectu en cuestión tien tola potencialidá pa marcar un fitu históricu nos servicios 
móviles n'España, ya que se trata d'un serviciu pioneru a nivel mundial, qu'axunta la 
fórmula y la filosofía de los conocíos portales n'Internet que difunden videos cola 
movilidá que dan los terminales de Tercera Xeneración, aportando amás fórmules 
nueves que convierten los terminales móviles de 3X nun dispositivu abiertu col que 
rellacionase con otros usuarios. Convién destacar que'l serviciu ye accesible desde 
cualquier operador móvil n'España, lo que supón una gran ventaya competitiva 
respective a otres plataformes qu'ofrecen aplicaciones solamente accesibles desde 
un operador de telefonía móvil determináu. 
 
Esti tipu de servicios basaos na teunoloxía de la videollamada con terminales 3X 
nun dan namás accesu a posibilidaes nueves d'ociu interactivu y multimedia sinón 
que-y permiten al potencial usuariu (persones físiques, empreses y alministraciones 
públiques) entrar nuna dimensión nueva de servicios multimedia centraos nel videu, 
por poner dellos casos, dende la videuvixilancia al visionáu del estáu del tráficu, del 
tiempu o mesmamente'l de les playes... Nesti casu, la tecnoloxía nun fai falta 
buscalo mui lloñe, ta fecho n'Asturies. 

